
Aruba, september 2021

Na nos Prome Minister, Su Excelencia Sra. Wever-Croes,

na tur minister y miembronan di Parlamento

Nos ta profundamente concerni acerca di e presente y futuro. Humanidad ta

causando y ta siendo testigo di un extincion masal di especienan y e destruction di

ecosistemanan rond di mundo. No tin ningun duda cu humanonan ta e cause di

Cambio Climatico global y a trese e sistema di clima global na e limite di un crisis

catastrofico. E intensificacion y frecuencia resultante di eventonan climatico

extremo ta causando impactonan devastante y ta wordo sinti caba door di

miyones di hende rond di mundo. E reciente 2021 IPCC reporte ta mentiona

claramente cu e impacto na nos planeta lo continua pa siglonan, incluso si nos

logra stop e emisionnan di gasnan di efecto invernadero (greenhouse gasses)

inmediatamente.

Hende hoben ta forma mas cu mitad di e poblacion global. E generacion actual ta

creciendo cu e Crisis Climatico y lo tin cu lucha contra dje pa e resto di nan bida. A

pesar di e hecho aki, mayoria di e hobennan no ta inclui den e proceso di tomo di

decision, ya cu nan no ta permiti pa vota ainda. Nan ta e futuro mudo di nos

humanidad.

Nos no lo acepta esaki mas. Miles a sali caba riba caya ful rond di mundo. Y awo,

anos tambe lo hisa nos voznan pa wordo scucha. Awe, manera nos a haci den e

añanan pasa, nos ta protesta y ta spera cu boso lo scucha nos yamada!

Nos mester trata e Crisis Climatico manera un crisis di emergencia. E ta e menaza

mas grandi den e historia di humanidad y nos no lo acepta mas e inaction di e

personanan cu ta tuma decision pa amenaza henter nos civilisacion y e extincion

masal di innumerabel cantidad di especienan. E ta nos responsabilidad y



obligacion moral pa tuma accion. Cambio Climatico ta tumando luga awo. Pero

ainda nos por y mester stop esaki!

Nos ta kedando sin tempo, nos no por acepta promesanan bashi di largo plaso

mas, nos ta demanda pa boso tuma responsabilidad y pa adresa e crisis aki por

medio di tuma accionnan concreto.

Nacionnan chikito manera Aruba lo cay entre e nacionnan cu lo wordo impacta

mas duro door di e impactonan di Cambio Climatico. Por lo tanto, di nos lidernan

Arubiano (gobierno, parlamento, y corporacionnan), nos kier wak accion serio y

ambicioso! Den e palabranan di Greta Thunburg: “Ningun hende ta mucho chikito

pa haci un diferencia.”

Election y un gobierno nobo ta trece oportunidadnan pa un cambio positivo y

significante, y pa nos lidernan demostra cu nan berdaderamente ta preocupa. E

election pasa a destaca e interes y speransa di e pueblo di Aruba pa un gobierno

cu lo tuma sostenibilidad, naturalesa, y nos medio ambiento mas seriamente,

haciendonan e punto central di enfoke di actual y futuro decision.

Nos ta reconoce cu recientemente algun ley y regulacion den e direction corecto a

wordo pasa. Nos ta aplaudinan, pero e leynan mester implementacion y

aplicacion. Si no tin siguimento riba nan, nan lo ta leynan simbolico y simplemente

un fachada pa relacionnan publico. Debido na e urgencia di e situacion, nos no por

tolera esaki mas.

Dos aña pasa, nos a consulta cu e pueblo di Aruba pa scucha nan proposicion y

solucionnan. Nos a presenta nan na boso y nos no por haci nada otro cu puntra

nos mes: cuanto di nan yamada boso a scucha y contesta?

Awe, e ta ainda evidente cu nos mester un berea claro pa alcansa neutralidad di

carbon, mehoramento di maneho di desperdicio, y un poliza cu tin como centro e

proteccion y restauracion di naturalesa. Nos mester accion concreto y urgente pa

salba nos especienan oriundo mas vulnerable y restaura nos naturalesa oriundo.



E siguiente ta algun di e proposicion y solutionnan (actualisa) cu a wordo ofreci

door di e pueblo di Aruba:

Un reduccion inmediato di gasnan di efecto invernadero pa alcansa cero

emisonnan den 2050

Miho proteccion y manehamento di nos naturalesa

Miho maneho di desperdicio

Un plan pa combati e impactonan anticipa y inevitable di Cambio Climatico

Asina ki ta con nan ta propone di logra e metanan aki:

Reduci e emisionnan di gasnan di efecto invernadero (GHG) por medio di:

● Poniendo obhetivonan concreto pa alcansa e reduccion di GHG di 50% den

2030 y Net Cero (0) emisionnan den 2050.

● Acelera e transformacion di WEB/ELMAR pa alcansa e produccion di energia

liber di combustibel fosil

● Stimula energia limpi renovable riba e nivel comercial y residencial

● Miho y mas eficiente transporte publico, incluyendo busnan di scol

● Miho y mas sigur barea di bicicleta pa stimula maneho di bicileta pa trabou

y scol

● Check y reduci e emisionnan di truck, bus y auto

Miho proteccion di biodiversidad y nos ecosistema terrestre y marino por medio

di:

● Proveyendo e leynan y e hermentanan di implementacion necesario, y

asegura cu nan wordo imponi



● Apresura e Parke Marino. Expandi e area di e Parke Marino door di conecta

e area fragmenta pa un sona protegi cu ta encera ful e isla

● Institui regal y regulationnan, y e Park Rangers cu podernan di

imponemento necesario. Provee FPNA cu suficiente financia pa por impone

e reglanan

● Proteha e rifnan submarino, e islanan di rif y e mangelnan

● Miho proteccion di e areanan di cria di parha y neishi di toruga

● Detene e daño cu UTV’s, ATV’s y Quads ta causando na nos naturalesa

● Stimula y institui plantamento di mata nationalmente

● Proteha e matanan existente por medio di ley

● Stimula production di alimento y agricultura local, mientras considerando su

posibel impactonan y preservando areanan natural

Mehora maneho di desperdicio por medio di:

● Cerando Parkietenbos dump y limpiando e area

● Sosteniendo e programanan di reciclahe existente y cuminsando cu

programanan nobo pa materialnan y recursonan cu no por wordo recicla

ainda na Aruba

● Promoviendo circulacion entre production, consumo, y disposicion di

desperdicio

● Mehorando e normanan di tratamiento di awa di pos (specialmente na

Bubali Water Treatment Plant)

Mitiga e impactonan di Cambio Climatico por medio di:

● Evaluando e risiconan di Cambio Climatico na Aruba y tumando medidanan

pa prepara y proteha e isla y su ciudadanonan pa e futuro

● Preveniendo erosion coastal y protehando e isla di e efectonan di subida di

e nivel di laman y surgimento di tormentanan por medio di proteha y

restaura e areanan di e mangel y e rifnan

● Promoviendo y organisando campañanan di desaster y conscientisacion pa

sensibiliza e publico general na Cambio Climatico y su impactonan anticipa



Esaki ta djis algun di e sugerencia y solucionnan cu nos a haya, cu gusto nos lo por

elabora riba nan.

E cambio y polizanan acompañate aki mester wordo crea siguiendo evidencia

scientifico y den un manera husto. E peso lo mester wordo carga mas door di e

riconan cu door di e pobernan.

Den maart di 2019, un reunion a wordo programa entre nos Prome Minister Sra.

Evelyn Wever-Croes y nos hubentud local pa discuti nan preocupacionnan y e

solutionnan cu nan tin. Desafortunadamente, esaki mester a wordo cancela door

di e brote di COVID-19. E hubentud di Aruba ainda lo desea di invita Su Excelencia

Sra. Wever-Croes pa tin e conversacion aki.

Nos ta presenta e “piesa di trabou” aki. El a wordo traha den 2019 y e ta describi y

expresa tur e aporte, sugerencia, y preocupacionan cu nos a haya for di e pueblo

di Aruba pa nan futuro. Nos ta spera cu e lo haya un luga prominente den ‘het

Bestuurskantoor’, pa asina tur Minister y miembronan di Parlamento lo wordo

recorda diariamente acerca di e retonan climatico cu nos ta enfrenta, y di e

importancia di cada accion y decision cu ta wordo tuma pa haci un diferencia pa

nos futuro.

Nos kier cu pa cada decision cu wordo tuma, nos lidernan puntra nan mes e

siguiente preguntanan:

● Con esaki lo afecta e clima?

● E lo añadi mas emision?

● Con esaki lo afecta nos pueblo y nos naturalesa?

Climate Action Aruba


